Årsmelding for Hyen Utviklingslag 2006

Arbeidet i Hyen Utviklingslag har i 2006 vore prega av mange spennande og utfordrande saker. Utviklingslaget har fått lov til å vere med å setje dagsorden i Hyen og det oppfattar vi som eit privilegium. 

Breiband til heile bygda har vore ein prosess som har tatt lang tid. Som vi alle er einige om er breiband ein viktig føresetnad for busetting i distrikta. Sjølv om ting både tatt tid og blir kostbart har vi no fått stadfesta at blir utbygging av breiband både i Vestredalen og i Austredalen i løpet av 2007. Det er Gloppen kommune i samarbeid med Telenor og SFE som endeleg har inngått ei avtale om dette. Denne avklaringa er vi svært glade for.

I løpet av 2006 har det vokse fram eit ynskje frå småbornsforeldre i Hyen om at eittåringar skal få tilbod om å få eit barnehagetilbod  - også i Hyen. Dette har ein no fått til, men det har bydd på utfordringar i dei eksisterande lokala. Saman med ei foreldregruppe har utviklingslaget difor arbeidd med å få bygd ein ny barnehage i Hyen. Det ser ut til at dette arbeidet har gjeve utteljing – dette har blitt ein ”heit sak” i det politiske miljøet i kommunen. Går det som vi håpar har vi ein ny barnehage i 2008.

Grunna mangel på straum i Møre og Romsdal er det planlagd ei ny stor kraftline mellom Fardal i Sogn og Ørskog på Sunnmøre. Fleire av dei aktuelle traseane for lina er vurdert å gå igjennom Hyen. Utviklingslaget har vore aktiv i å få ut informasjon om konsekvensane av ei slik line. I tillegg har vi utarbeidd ei høyringsuttale om saka, og den er klar; vi vil ikkje ha ei slik gigantline igjennom bygda.

På førre årsmøte var vegstandarden i Hyen diskusjonstema. Vegstandarden i bygda vart då løfta fram som den viktigaste saka i bygda og det var klart at denne saka bør stå fast på agendaen i utviklingslaget i lang tid framover. Utviklingslaget har tatt ansvar for å få sette saka på dagsorden; fredag den 12.januar 2007 vart det arrangert, i samarbeid med ordføraren, ein vegkonferanse om vegane i Hyen. Denne hadde god politisk deltaking, til og med frå Stortinget. Vi meiner at grunnlaget for vidare arbeid med saka styrka betydeleg  - ikkje minst takka alle dei flotte bidraga frå bygda i samband med dette arrangementet. Samstundes må vi også nemnde at det i kommunebudsjettet for 2007 er planlagd større utbetringar på vegen til Eimhjellen.

Utviklingslaget har óg vore så heldige å få høve til å ta i mot familien Berghoef som flytta frå Nederland vinteren 2006 for å busette seg i Hyen. Gledeleg er det også at to andre familiar har flytta hit. Til saman har det gjeve fem nye skulelevar på Hyen Skule, noko vi er svært nøgde med. 

Endeleg fekk vi til ei utgjeving av Hyen-Nytt rett før jul og vil nytte dette høvet til å takke alle bidragsytarane som gjorde avisa til eit godt produkt. Det bør vere ein klar ambisjon at denne avisa kjem i minst ei årleg utgåve.

Fokus på desse store tidkrevjande sakane har kanskje gjort at mindre saker ikkje alltid har kommen høgt nok på agendaen. Kan hende utviklingslaget burde prioritert annleis i somme av dei. Vi er audmjuke med omsyn til at vi har eit forbetringspotensiale i så måte. 

Vi vil også nytte høvet til å glede oss over at hjørnesteinsbedrifta Brødrene Aa gjer det bra for tida. Hausten 2006 vart verksemda til og med trekt fram i Bergens Tidende som ei av dei viktigaste vekstbedriftene i Nordfjord – og dei treng fleire flinke fagfolk.

Styret har hatt følgjande medlemar i siste periode: Grete Vonheim, Solfrid Utheim Rygg, Jan Nordal, Nils Eimhjellen, Sivert Jan Ommedal (nestleiar) og Kjartan Aa Berge (leiar).

